
КОМИ РЕСПУБЛИКАСА ПРАВИТЕЛЬСТВОЛÖН ШУÖМ
Коми Республикаса общереспубликанскöй мероприятиеяслысь план öчереднöй календарнöй во вылö артмöдан пöрадок йылысь положение вынсьöдöм йылысь
Общереспубликанскöй мероприятиеяс  котыртöмсö пöрадокö вайöдöм могысь Коми Республикаса Правительство шуис:

1. Вынсьöдны Коми Республикаса общереспубликанскöй мероприятиеяслысь план öчереднöй календарнöй  во вылö артмöдан пöрадок йылысь положение содтöд серти.
2. Тайö шуöмсö збыльмöдöм бöрся видзöдны Коми Республикаса Юралысьöс Медводдза вежысь П.А. Ордалы.
Коми Республикаса Юралысь                                                               В. Торлопов

Сыктывкар

2007 вося январ 26 лун

8 №

                                                                                                          ВЫНСЬÖДÖМА

Коми Республикаса Правительстволöн

2007 во январ 26 лунся 8 №-а

шуöмöн

(содтöд)

Коми Республикаса общереспубликанскöй мероприятиеяслысь план öчереднöй календарнöй во вылö артмöдан пöрадок йылысь

ПОЛОЖЕНИЕ
1. Тайö Положениеыс урчитö Коми Республикаса общереспубликанскöй мероприятиеяс лыдö мероприятиеяс пыртан, Коми Республикаса общереспубликанскöй мероприятиеяслысь лыддьöг, найöс збыльмöдöм вöсна кывкутысьясöс вынсьöдан да сьöмöн могмöдан пöрадок.
2. Коми Республикаса общереспубликанскöй мероприятиеясöн лоöны праздничнöй, торжественнöй, научнöй, творческöй да мукöд сяма мероприятие, кутшöмъяс  тöдчанаöсь Коми Республикалы да котыртöма найöс социальнöй боксянь тöдчанлуна лоöмтор дырйи.

Коми Республикаса общереспубликанскöй мероприятиеяс нуöдсьöны Коми Республика мутасын либö сыысь бокын да пыртсьöны Коми Республикаса общереспубликанскöй мероприятиеяс планö, мый вынсьöдöма лöсялана календарнöй во кежлö Коми Республикаса Правительствоöн.

Мероприятиесö Коми Республикаса общереспубликанскöй мероприятие лыдö индігöн артавсьö:

Коми Республикалöн сöвмöмын индöм лоöмторйыслöн тöдчанлун (культурно-историческöй, социально-экономическöй да с.в.);

нималана уджалысьöн республикалöн, страналöн, мирöвöй сообществолöн наука, культура, спорт, экономика сöвмöдöмö пай пуктöм;

мероприятиелöн традиционносьт, коставтöмлун, тöдчанлун.

3. Коми Республикаса общереспубликанскöй мероприятиеяс котыртан формаöн тайö Положениесö олöмö пöртöм могысь лоöны:
ассамблея – чукöртчöм;

конгресс – съезд, совещание, векджык войтыркостса;

симпозиум – совещание, векджык войтыркостса, кутшöмкö торъя (медсясö научнöй) юалöм кузя;

конференция – государствояс, регионъяс либö общественнöй, научнöй, партийнöй организацияяс петкöдлысьяслöн индöм мытшöдъяс кузя чукöртчöм, совещание;

форум – общественнöй олöмлöн тöдчана юалöмъяс кузя ыджыд чукöртчöм; 

фестиваль – уна йöза восьса мероприятие, празднество, искусствоын гырысь вермöмъяс петкöдлöм, видзöдöм;

конкурс – медбур участвуйтысьöс ( исполнительöс) тöдмалöм;

визит – сёрнигижöд серти мероприятие, мый йитчöма Коми Республикаö либö мöд странаö (регионö) ветлöмкöд;

семинар –   торъя юалöмъяс кузя группаясöн велöдчан занятие форма, кор темасö активнöя видлалöны асьныс участвуйтысьяс;

аддзысьлöм – чукöртчöм, кутшöмöс котыртöма тöдмасьöм да тöдчана юалöмъяс кузя сёрнитöм могысь; 

Коми Республикаса карлысь либö районлысь юбилей пасйöм – социальнöй тöдчанлуна пас, праздник сяма да мый сиöма Коми Республикаса кар либö район котыртöмсянь юбилейлы либö местнöй сообществолöн тöдчана мöд лоöмторлы.

4. Коми Республикаса общереспубликанскöй мероприятиеясöн лоöны татшöм сикас мероприятиеяс:

войтыркостса;

государственнöй;

регионкостса;

республиканскöй;

общественнöй;

отраслевöй;

профессиональнöй.

5. Коми Республикаса общереспубликанскöй мероприятиеяслöн планыс артмöдсьö локтан календарнöй во вылö. Öнія вося июнь 1 лунöдз Коми Республикаса олöмö пöртысь власьт органъяс Коми Республикаын меставывса асвеськöдлан лöсялана органъяскöд индöм ногöн сетöны Коми Республикаса Юралысьöс вежысьлöн секретариатö, коді курируйтö уджмогъяс серти Коми Республикаса олöмö пöртысь власьт органöс, вöзйöмъяс, кöні пасйöны:

1) мероприятие ним лöсялана ног подулалöмöн;

2) мероприятие нуöдан кадпас;

3) мероприятие нуöдöм вылö бюджетнöй заявка бала (рöскод смета), мый кузя сёрнитчöма Коми Республикаса сьöм овмöс министерствокöд;

4) мероприятие нуöдöмсö котыртöм вöсна кывкутысьяслысь кандидатураяс. 
Коми Республикаса Юралысьöс вежысьяскöд сöгласуйтöм Коми Республикаса олöмö пöртысь власьт органъяслöн Коми Республикаса общереспубликанскöй мероприятиеяслысь öчереднöй календарнöй во вылö план артмöдöм кузя вöзйöмъяс ыстыссьöны Коми Республикаса Юралысьлöн да Коми Республикаса Правительстволöн Администрацияын Государственнöй службаöн да кадръясöн веськöдланінö (водзö – Веськöдланін).
6. Веськöдланін 5 уджалан лун чöж Коми Республикаса олöмö пöртысь власьт органъясöн вöзйöмъяс сетöм бöрын видлалö, лöсялöны-ö найö тайö Положениелöн 2-5 пунктъясöн урчитöм корöмъяслы. Оз кö лöсявны урчитöм корöмъяслы либö Коми Республикаса олöмö пöртысь власьт органъясöн сетöм мукöд юöрыс абу стöч, Веськöдланін бöр ыстö документъяссö водзмöстчысьлы гижöда кывкöртöд вöчöмöн, кöні индыссьöны  бöр ыстöмыслöн помкаяс.
7. Коми Республикаса Правительстволöн тшöктöм бала, мый дасьтö Веськöдланін, Коми Республикаса общереспубликанскöй мероприятиеяслысь öчереднöй календарнöй во вылö план вынсьöдöм йылысь мероприятиеяс нуöдöм вылö колана сьöм индöмöн ыстыссьö урчитöм пöрадок серти Коми Республикаса Юралысьлöн да Коми Республикаса Правительстволöн Государственно-правовöй веськöдланінö.

8. Коми Республикаса Правительстволöн сöгласуйтöм тшöктöм бала сетсьö Коми Республикаса Юралысьлöн да Коми Республикаса Правительстволöн Администрацияö Коми Республикаса Правительстволы видлалöм вылö Коми Республикаса Правительстволöн удж регламентöн урчитöм серти. Коми Республикаса общереспубликанскöй мероприятиеяс нуöдöм вылö, кутшöмъясöс Коми Республикаса Правительство пыртіс  Коми Республикаса общереспубликанскöй мероприятиеяс нуöдöм вылö öчереднöй календарнöй во кежлö, колана сьöмсö урчитöм пöрадок серти артыштöма öчереднöй финансöвöй во вылö Коми Республикаса республиканскöй бюджет балаын.

9. Вöвлытöм лоöмторъяс дырйи, Коми Республикаса Юралысьöс вежысьяскöд сöгласуйтöм серти,  Коми Республикаса общереспубликанскöй мероприятиеяслöн планö, мый вынсьöдöма Коми Республикаса Правительствоöн,  öчереднöй календарнöй во кежлö вермö пыртсьыны общереспубликанскöй мукöд мероприятие, та дырйи нуöдöм вылö рöскодыс вöчсьö водзмöстчысь организацияяслöн, муниципальнöй юкöнъяслöн тшöт весьтö.
Комиöдіс   Афанасьева Е.Е.

